
АДОЛЬФ (танцуючы прыпявае). 

Танцовала рыба з ракем,

А петрушка з пастарнакем,

А цыбуля дзівовала,

Цо петрушка танцовала.




ПАЎЛІНКА (адпяваючы). 

А на печы, на лучыне

Дзеўкі грошы палічылі;

Налічылі паўталера,

Дый купілі кавалера.




АДОЛЬФ. 

Дзяўчынэчка суха, бляда,

Я да цебе ў госьці яда,

І конікоў не жалую,

Ушыстку ночку машырую.




ПАЎЛІНКА. 

У гародзе ячмень родзіць,

А да мяне Якім ходзіць.

Радзі, радзі, ячмень, гусьцей, —

Хадзі, хадзі, Якім, часьцей!




АДОЛЬФ. 

Сядзіць голуб на галіне,

Салавей на ветке;

З аднэй дзевушкай гуляю,

Другая в прыметке.




ПАЎЛІНКА. 

Ажаніся, не ляніся, —

Будзеш панаваці:

З аднэй будзеш сьвіньні пасьвіць,

З другой — заганяці.




АДОЛЬФ. 

Наша поле камяніста —

Ні праехаць, ні прайсьці;

Нашы дзевачкі фарсісты —

Нельга к ім і падыйсьці.

